
Enbrioietako zelula amekin ikertzea baimendu du Madrilek 

Lagunduriko ernalkuntza prozesuetan sobran gelditu eta bost urte baino gehiago izoztuta gorde dituzten enbrioiak dira erabili ahalko dituztenak; haiek erabiltzeko, gurasoen baimena beharko dute ikertzaileek 

ERREDAKZIOA 

Enbrioietako zelula amekin ikertzea baimendu zuen atzo Espainiako Gobernuak, errege dekretu bidez. Lege horrek dio lagunduriko ernalkuntza prozesuetan sobera gelditzen diren giza enbrioiak ikerketarako eman ahalko dituztela gurasoek. Lehenengo, baina, enbrioi horiek zertarako erabiliko dituzten zehaztu beharko diete zientzialariek aita-amei. Dekretua Osasun Ministerioak idatzi du. 

«Bidea zabaldu diogu ikerketari eta berme guztiekin egin dugu gainera», esan zuen atzo Elena Salgado Espainiako Osasun ministroak. «Orain arteko legea oso murriztailea zen», gehitu zuen. 2003. urte amaieran egin zizkioten azken moldaketak Lagunduriko Ernalkuntza Legeari, PPren agintaldian. Lege hark «traba ugari» jartzen zizkien ikertzaileei, lanean hasteko. 

In vitro ernalkuntza prozesuetan sobera gelditu, eta bost urtez izoztuta gorde dituzten enbrioiak izango dira, zehazki, ikertzaileek erabiliko dituztenak. Enbrioi izoztuak nahiz enbrioi horietatik erauzitako zelula amak erabili ahalko dituzte. Errege dekretu honek, beraz, 2003ko Lagunduriko Ernalkuntza Legeak sortzen zituen traba burokratikoak desagerrarazi ditu. Lege hark ez zuen uzten bost urte baino denbora gehiagoan izoztuta izan zituzten enbrioiekin ikertzen.Enbrioiak lortu ostean, Espainiako Gobernuak zehaztutako erakunde baten oniritzia beharko dute zientzialariek lanean hasteko. Hori bai, enbrioiak ematen dituzten gurasoek agiri bat sinatu beharko dute aurretik. Agiri horretan, balizko irabazi ekonomikoei eta patente eskubideei uko egiten dietela sinatu beharko dute. «Irabazi asmorik gabeko emate bat izango da. Hala ere, gaur sendatu ezin ditugun gaixotasunentzako sendabidea bilatzen lagunduko dute, eta baita bizi asko salbatzen ere», esan zuen horren inguruan Salgado Osasun ministroak. 

'In vitro' ernalkuntza 

Beste berrikuntza batzuk ere ekarri ditu, baina, errege-dekretu honek. Orain arte, ziklo bakoitzean, gehienez hiru enbrioi txerta ziezazkioketen emakumeari, obulutegian. Errege-dekretu honi esker, baina, zenbait salbuespen kasutan, hiru enbrioi baino gehiago txertatu ahalko dituzte. 25 salbuespen kasu zehaztu dituzte. Hona horietako hiru: Gizonek arazo larriak dituztenean ugaltze aparatuan, eta, ondorioz, hazia maila eskasekoa denean; obulutegia minduta eta hormona-zikloan ezintasunak dituzten emakumeen kasuan; eta obozitoa txertatu aurreko diagnostikoa egin behar denean, gurasoetako batek edo biek arazo genetikoak dituztelako. 

Lanean hasi aurretik ikertzaileek egin behar dituzten baimen eskaera ezberdinak ere zehazten dira, dekretu honetan. Legeak dio erakunde bakar batek emango dituela baimenak. «Banan-banan aztertuko dira baimen eskaera guztiak, eta bete beharreko neurri guztiak betetzen direla egiaztatuko da, baimena eman ala proiektua atzera bota erabakitzeko», dio lege berriak. Giza enbrioiekin ikertzeko baimena pozik hartu dute ikertzaileek. Bernat Soria Elxeko Miguel Hernandez Unibertsitateko Bioinginerutza Institutuko zuzendaria (Alacant, Herrialde Katalanak) da, Europan izen handiko ikertzailea. Soriak esan zuen «aurrerapauso handia» eman dela. Espainiako Apezpiku-Batzarrak, bestalde, gogor salatu zuen. «Helburu duinenek ere ez dute giza enbrioiekin ikertzea justifikatzen. Onartezina da, gizakiaren duintasunaren kontrakoa eta guztiz moralaren kontrakoa delako». 

